
Քննադատները    Պարոնյանի երգիծանքին շատ հիացական գնահատականներ են 
տալիս, գրողին նույնիսկ ծիծաղի հանճար կոչում: Սակայն, երբ բանը հանգում է 
«հանճարեղությունը» բացատրելուն, չեն համարձակվում ընդունել նրա ծիծաղի 
բովանդակային մեծ ընդգրկումները1:      Ս. Սարինյանը դա, իրավացիորեն, բացատրում է 
«պարոնյանական արվեստի ճանաչման» ավանդական «մեթոդաբանական ելակետի» 
անբավարարությամբ    և, խնդիրը լուծելու համար, առաջադրում է նոր մեկնակետից 
դիտարկել այն: «Բնագրի և իրականության զուգահեռի վրա» ընկալվում է ընդամենը 
միայն Պարոնյանի ծիծաղը, սակայն անհաղորդ է թողնվում այդ «ծիծաղի 
փիլիսոփայությունը»2,- գրում է քննադատը, մինչդեռ նպատակը հենց դա՛ պետք է լինի: 
Փորձենք պարզել Պարոնյանի «տիեզերական» ծիծաղի և երգիծանքի խորհուրդը, ծիծաղի 
արժեքաբանական ու փիլիսոփայական նախահիմքերը: Խորհրդային տեսաբանները 
«տիեզերական» ծիծաղի, կատակերգականի, երգիծանքի առաքելությունը 
պարզաբանելիս հետևողականություն չեն դրսևորում: Յու. Բորևը, օրինակ, որ բազմիցս3 
անդրադառնում է այդ թեմային, փորձելով բացատրել կատակերգական ծիծաղի էությու-
նը, գրում է. 1.«Կատակերգական ծիծաղը հարուստ է պայթուցիկ բովանդակությամբ», 2. 
նրա հիմքում «գեղագիտական իդեալներն են», 3.«ծիծաղը քննադատական ուժ է՝ որքան 
ժխտող, նույնքան էլ՝ հաստատող», 4.«ծիծաղը ձգտում է խորտակել գոյություն ունեցող 
անարդար աշխարհը և ստեղծել նրանից սկզբունքորեն տարբերվող նորը, 5.«նա հոգով 
հեղափոխական է, քանի որ ենթադրում է ոչ միայն խորտակում, այլև՝ ստեղծագործական 
արարում». 6.«հին ժամանակներից մարդիկ նկատել են «ծիծաղի կենսաստեղծ ուժը». 
«Լեյդենում պահվող հին եգիպտական պապիրուսում ծիծաղին վերապահվում է 
աշխարհն ստեղծողի դեր», հին հույների համար ևս ծիծաղը եղել է կյանք կերտող, 
ստեղծարար, 7.«նախնադարյան համայնքի ծիսական ծիծաղն իր մեջ ներառում էր և՛ 
ժխտող, և՛ կենսահաստատ նախասկիզբներ», որն «ուղղված էր անկատար աշխարհի և՛ 
դատապարտմանը, մահապատժին, սպանությանը, և՛ նոր հիմունքներով նրա 
վերածնությանը»... Նման խորհուրդ ունի նաև միջնադարյան կառնավալային ծիծաղը, 
որը ևս բացահայտում է հնացած, իր դարն ապրած աշխարհի թերությունները, մեռնելու 
արժանի լինելը և, միաժամանակ, պաշտպանում նոր,  
 
 
 

                                                 
1 Տե՛ս    ՕշականՕշականՕշականՕշական    ՀՀՀՀ....,,,, Համապատկեր արևմտահայ գրականության, հ. 4, Երուսաղեմ, 1956, էջ 83: 
2 ՍարինյանՍարինյանՍարինյանՍարինյան    ՍՍՍՍ...., Պարոնյանի ծիծաղի փիլիսոփայությունը (ՀՀ ԳԱԱ Լրաբեր հասարակական 

գիտությունների, 1993, N 4, էջ  39): 
3 Борев Ю., Борев Ю., Борев Ю., Борев Ю., Комическое, М.,Комическое, М.,Комическое, М.,Комическое, М.,    1970.1970.1970.1970. 

Լրաբեր 1-14   



210                                                                Գլջյան Ա. Մ.                    
 

 

թարմ, կերպարանափոխված կյանքի հավերժական վերադարձի իրավունքը, այդ անում՝ 
աշխարհը ուրախությամբ, բերկրանքով, կենսահաստատ տրամադրությամբ լցնելով4: 8. 
Ժողովրդական պատկերացմամբ՝ ծիծաղի միջոցով դրսևորվում է ոչ թե մարդու՝ 
«չարաճճիություն» անելու, այլ՝ կեցության հիմքեր շոշափելու մղումը: Լուրջ թերություն 
ունի այն մարդը, որը ծիծաղելու ունակությունից զուրկ է կամ կյանքի ինչ-ինչ հանգա-
մանքների պատճառով զրկվում է դրանից5: 

Երբ փորձում ենք համակարգել «տիեզերական» ծիծաղի, կատակերգականի, 
կատակերգության վերաբերյալ տեսաբանի պատկերացումները, որ նաև 
ժամանակակիցներինն են, պարզվում են մտքի բազմաթիվ հակասություններ: Ակնհայտ է, 
որ նրանք, ծիծաղի բազմաթիվ տեսակներ հիշելով հանդերձ, հետևողականություն չեն 
դրսևորում դրանց միջև առկա ընդհանրություններն ու տարբերությունները 
բացահայտելու հարցում: 1. «Ծիծաղ» ասելով՝ տեսաբանն ի՞նչ նկատի ունի՝ «նախնադար-
յան համայնքի ծիսակա՞ն ծիծաղը», որի հետ անմիջականորեն կապվում են հնագույն 
արվեստում գոյություն ունեցող ծիծաղային պաշտամունքները      և աստվածների 
նախատական-ծաղրերգական կերպարները, թե՞՝ միջնադարյան կառնավալային կամ նոր 
երգիծաբանների կատակերգական ծիծաղը: Տեսաբանի հիշած հին եգիպտական, հին 
հունական, հին հռոմեական, միջնադարյան կառնավալային, ժողովրդական ու անհատ 
երգիծաբանների ծիծաղներն արդյո՞ք նույն բովանդակությունն ու խորհուրդն ունեն: 2. 
Ծիծաղն օժտված է «հարուստ պայթուցիկ բովանդակությամբ» ասելով՝ ի՞նչ պետք է 
հասկանալ՝ «քննադատական ո՞ւժ՝ որքան ժխտող, նույնքան էլ՝ հաստատող», թե՞ 
«հեղափոխական» հոգի ունեցող ուժ. չէ՞ որ դրանք էությամբ տարբեր բաներ են: 3. Ի՞նչ 
«գեղագիտական իդեալներ» են գտնվում ծիծաղի հիմքում, որոնց միջոցով պետք է 
«անկատար աշխարհի դատապարտումը, մահապատիժը, սպանությունը և նոր հի-
մունքներով նրա վերածնությունն» իրականացնել. (սա ի՛նչ տարօրինակ հակասական 
գործառույթ է): 4. Ինչո՞ւ է կարծվում, թե «աշխարհը անկատար» է, արժանի՝ 
«դատապարտման, մահապատժի, սպանության», և այդ ի՞նչ «նոր հիմունքներ» են, 
որոնցով պետք է այն «վերածնել» (եթե, իհարկե, ակամա չենք հիշում կոմունիստական 
«Ինտերնացիոնալի» հայտնի տողերը): Կատակերգության, կատակերգականի ծագումն ու 
բովանդակությունը բացատրելիս էլ բավականաչափ խորաթափանցություն չի 
դրսևորվում: Տեսաբանները հիշում են լոկ, որ այն կապվում է հին հունական դիցարանից 
հայտնի դիոնիսյան հնագույն տոնակատարությունների ժամանակ ձևավորված որոշ 
թատերական ավանդույթի հետ: «Կատակերգությունը ձևավորվել է հին հունական հա-
սարակության մեջ, նրա ակունքները գտնվում են գինու և պտղաբերության աստված 
Դիոնիսին նվիրված գեղջկական ուրախ տոների ժամանակ կատարվող դիֆիրամբային 
երգերում, գյուղական ուրախ, զվարճալի խաղերում և ներկայացումներում: 
Աստիճանաբար այդ ժանրը  բաժանվում է դիոնիսյան թե- 

մատիկայից, ձեռք է բերում ավելի լայն, ինքնուրույն բովանդակություն, դառնում է 
առանձին գրական տեսակ»6,-    գրված է ժամանակաշրջանի պատկերացումը 
ներկայացնող «Գրականության տեսու 
 
թյան» ձեռնարկում: Կատակերգականը «կյանքում ինչ-որ արատ, թերություն ունեցող 
երևույթ է, որը, սակայն, ձգտում է իր էությունը թաքցնել խաբուսիկ արտաքինով, երևալ 
լիարժեք ու բարձր: Կոմիկականի մեջ միշտ առկա է ինչ-որ ներքին հակասություն, որի 
դրսևորման ձևերը շատ բազմազան են: ....Կոմիկական վերաբերմունք է առաջանում, երբ 
հայտնաբերվում է երևույթի այդ ներքին հակասականությունը: Դրա հետևանքով տվյալ 
անձնավորությունը կամ երևույթը ի վերջո մեր առջև կանգնում է ավելի ցածր 
բովանդակությամբ, քան սկզբում ուզում էր երևալ կամ թվում էր իր արտաքին 
տվյալներով»7:    «Կոմիկականի էությունը    հակասության    մեջ է,- նույն միտքն իր հերթին 
հաստատում է Բորևը:- Կոմիզմը հակադրության, անհամաձայնության, դիմակայության 
արդյունք է, այլանդակը՝ գեղեցիկին (Արիստոտել), ոչնչությունը՝ վեհին (Ի. Կանտ), 
անհեթեթությունը՝ խոհեմությանը (Ժան Պոլ, Ա. Շոպենհաուեր), անսահման նախո-
րոշվածությունը՝ անսահման կամայականությանը (Ֆ. Շելլինգ)»8: «Կատակերգական 
հակասության մեջ միշտ առկա են երկու հակադիր նախասկիզբներ, որոնցից առաջինը 
դրական է և իր վրա ուշադրություն է հրավիրում, բայց իրականում երևույթը վերածվում է 
այդ նախասկիզբին հակադիր բացասական հատկության»9: Ծիծաղը, կատակերգականը, 
կատակերգությունն իրականության զուգահեռի վրա դիտող նման մեկնակետի 
կողմնակիցները գտնում են նաև, թե դրանց «էական առանձնահատկությունները 
դարաշրջանից դարաշրջան փոփոխվում են»10, իսկ գործառույթը, ինքնին վերցրած, 
ստորադաս է ողբի, ողբերգականի, ողբերգության գործառույթին, և բնական է ընդունել, թե 
դրանց նվիրվում են փոքր տաղանդները: Արդի մշակութաբանությունը, խորանալով 
երևույթի էության մեջ, հարցին այլ պատասխան է տալիս՝ դրանց ծագումը և գոյությունը 
բացատրելով կյանքի և արվեստի հիմնարար օրենքներով: Տիեզերական կեցությունը 
«երկու բևեռ», «երկու միջուկ», «երկու հանճար», երկու նախասկիզբ ունի, գրում է 
Գուրևիչը, որոնք գիտության մեջ (Նիցշե, Վյաչ. Իվանով, Վ. Շմակով) ընդունված է ներկա-
յացնել հունական դիցաբանության երկու մեծագույն աստվածների՝ Ապոլոնի և 
Դիոնիսոսի կերպարներով: Ինչո՞ւ հին հույների. քանզի նրանք առաջինը և լավագույնը 
«կարողացել էին որոշությամբ որսալ տիեզերական կեցության երկու հանճարների շունչը 
և պատկերել Ապոլոնի և Դիոնիսոսի կերպարների միջոցով»11: Ինչպես ծնունդը 
պայմանավորված է արական և իգական, այնպես էլ առաջադիմությունը՝ ապոլոնյան և 
դիոնիսյան նախասկիզբներով: Ապոլոնը և Դիոնիսոսը ռեալ կեցության օբյեկտիվացված 
կողմերի,  
 
                                                 

6 ՋրբաշյանՋրբաշյանՋրբաշյանՋրբաշյան    ԷդԷդԷդԷդ.,.,.,., Գրականության տեսություն, Ե., 1972, էջ 378: 
7 ՋրբաշյանՋրբաշյանՋրբաշյանՋրբաշյան    ԷդԷդԷդԷդ., ., ., ., ՄախչանյանՄախչանյանՄախչանյանՄախչանյան    ՀՀՀՀ....,,,, Գրականագիտական բառարան, Ե., 1989 էջ 159-160: 
8 ԲորևԲորևԲորևԲորև    ՅուՅուՅուՅու.,.,.,., նշվ. աշխ., էջ 110: 
9 Նույն տեղում: 
10 Նույն տեղում, էջ 122: 
11 Տե՛ս ԳուրևիչԳուրևիչԳուրևիչԳուրևիչ    ՊՊՊՊ. . . . ՍՍՍՍ....,,,, Մշակութաբանություն, Ե., 2002, էջ 124: 

համատիեզերական երևույթների խորհրդանիշներ են12: Հավերժության թատերաբեմում 
Ապոլոնը կարող է համեմատվել միայն իր հոր՝ Զևսի հետ: Նա անընդմեջ բացում է 
կեցության ձևերը և դրանք լցնում գեղեցկության ծարավով: Կյանքի անսահման բովանդա-
կությունից նա ձգտում է վերցնել ցանկացած մանր հյուլե, այն լցնել ինքնաբավության 
գիտակցությամբ: Նրա ստեղծած բազմազան ձևերի ներդաշնակության մեջ տիրում են 
կայունությունը, կարգը, ամրությունը և մեծագույն հանգստի ձգտումը: Այն 
«ներդաշնակության հանճար է»13: Ապոլոնյան նախասկզբի աշխարհը, սակայն, ունի նաև 
պակասություն՝ նա անհաղորդ է կերպարանափոխությունների և մահվան գոյության 
նկատմամբ, նրանում թագավորող օրենքին խորթ են կյանքի տրոփյունը, հրաշքը, 
հեքիաթը: 

Տիեզերական կեցության մեջ պարբերաբար գալիս է մի պահ, երբ ապոլոնյան 
նախասկիզբը, վերոհիշյալ պակասության պատճառով, զարգացման տեսակետից 
դառնում է կաշկանդիչ արարիչ: Դա բնության և իրականության մեջ այն պահն է, երբ 
գարնանն ու ամռանը հաջորդում են աշունն ու ձմեռը: Ամեն ինչ սկսում է թառամել, 
մահվան դուռը հասնել: Այդ ժամանակ ապոլոնյան նախասկզբի արարչական 
գործունեության սիրտը մի պահ կանգ է առնում, քանի որ տվյալ ձևի, արժեքային համա-
կարգի կեցության պաշարները սկսում են սպառվել: Նորի ծննդի կարիք է առաջանում14: 
Հենց այդ պահին ասպարեզի տերն է դառնում Դիոնիսոս «մեծն աստվածը», «երկդիմին ու 
գայթակղիչը»15: Դիոնիսյան նախասկիզբը ոգով հակադրվում է ապոլոնյանին: Նա 
աշխարհի վերստին տրոփող սիրտն է՝ հին մարմնին հաջորդած նորի մեջ: Տիեզերական 
կյանքը դրա՛ միջոցով է շարունակվում: Դիոնիսյան նախասկիզբը, տարերքի մեջ մտնելով, 
իր հոգու բոլոր թելերով միաձուլվում է կյանքի հոսքն աշխարհ բերող աղբյուրի հետ, 
լիովին ընկղմվում է դրա մեջ՝ բացահայտելով կյանքի բուն ակունքները: Դիոնիսյան 
մշակույթի տեսակետից  բնության և իրականության բոլոր ձևերն ու պատնեշները 
պատրանքային են, անցողիկ՝ դիպվածի և պատահականության ծնունդ, ուստի պետք է 
մերժել լիահորդ կյանքի սահմանափակման, դրա դեմ պատնեշ կառուցելու յուրաքանչյուր 
ձգտում, իր դարն ապրած սիրելի պայմանականությունների նկատմամբ խոնարհում: 
Դիոնիսյան մշակույթի տեսակետից՝ մնայունը միայն հավերժականը, կյանքի 
գործընթացն է, որին ծառայում է դիոնիսյան նախասկիզբն իր կենսահաստատ՝ 
խորտակող ու, միաժամանակ, ստեղծող բնույթով16: Ապոլոնյան և դիոնիսյան 
մշակույթները խորքի մեջ միմյանց ոչ թե մերժում են, այլ՝ փոխլրացնում: Երբ երևան է 
գալիս դիոնիսյան սկիզբը, ձգտում է ապոլոնյանը ոչնչացնել: Սակայն միայն սկըզբնական 
շրջանում, քանի դեռ նոր ձևերով դրսևորվող կյանքի իրավունքը չի հաստատվել: Իսկ 
հետո, նորի առաջադիմությանը ծառայելու համար, ասպարեզը վերստին զիջում է 
ապոլոնյանին17: Դիոնիսի պատվին քաղաք- 
 

                                                 
12  Նույն տեղում, էջ, 109-111:   
13 Տե՛ս Նույն տեղում, էջ 111: 
14 Նույն տեղում, էջ, 109-111:   
15 Տե՛ս ՆիցշեՆիցշեՆիցշեՆիցշե    ՖՖՖՖ....,,,, Բարուց և չարից անդին. Չաստվածների մթնշաղ, Ե., 1992, էջ 172: 
16 Տե՛ս Գուրևիչուրևիչուրևիչուրևիչ    ՊՊՊՊ. . . . ՍՍՍՍ....,,,, նշվ. աշխ., էջ 110: 
17 Նույն տեղում, էջ 129: 

ներում և գյուղերում կազմակերպված ծիսական խորհուրդ ունեցող տոնակատարութ-
յունների ժամանակ ընդգծվում են երևույթի երկու կողմերը՝ ողբերգականը և 
կատակերգականը, որոնք գեղագիտական երկու հասկացությունների՝ ողբերգականի և 
կատակերգականի    հիմք են դառնում: Դիոնիսյան գյուղական տոնակատարությունների 
խորհուրդը կեցության օրենքը՝ բնության ստեղծարար ուժերի իրավունքը, մարդու կյանքի 
բնական հիմքերը մեծարելն է, լիահորդ կեցությամբ ապրելու իր հնարավորությունները 
սպառած հին կյանքին նորը հակադրելը, ուժ և հրճվանք պարգևելը: Տոնի ժամանակ 
թագավորողը ծիսական ծիծաղն է, որը թելադրում է մի կողմ դնել իր դարն ապրած 
պարկեշտության, աստիճանահարգության պահանջները, բոլորի և ամեն ինչի նկատմամբ 
լիակատար անկեղծ լինել. հնացած կյանքի ձևերը մերժելով՝ պաշտպանել կյանքի 
բեղմնավորման, նորի ծննդի և գոյության  
 
իրավունքը: Տոնակատարությունների ժամանակ կրոնածեսերի իմաստ են ստանում 
կենցաղում մեծ տարածում գտնող գինարբուքը, մարմնական վայելքները. դրանց միջոցով 
մերժվում են հնացած, թառամած կյանքի ձևերը և արժեհամակարգի  խորհրդանիշները: 
Պարոնյանի «տիեզերական» ծիծաղը, կարծում ենք, կապվում է Նիցշեի բացահայտած, 
արդի մշակութաբանության մեջ ընդունելություն գտած վերոհիշյալ դիոնիսյան մշակույթի 
բաղադրիչներից մեկի՝ կատակերգական ծիծաղի պաշտամունքային-ծիսային-
կենցաղային ավանդույթի, դրա հիմքում ընկած փիլիսոփայական նախահիմքի և ար-
ժեհամակարգի հետ: Միայն Պարոնյանի՞նը: Ո՛չ, այլ բոլոր այն մեծ երգիծաբաններինը, 
որոնք ներքնապես գիտակցում են այս մշակույթի ավանդույթների խորհուրդը: 

Իսկ ինչո՞ւ է Պարոնյանի ծիծաղը պատկանում է հենց ա՛յս մշակույթին: Դա է վկայում 
գրողի խառնվածքի բաղադրիչների հետազոտությունը, որից ակնհայտ է դառնում, որ 
գործ ունենք ոչ միայն բացառիկ տաղանդավոր արվեստագետի, այլև մի խորաթափանց 
մտավորականի հետ, որը բարձր հայացք ունի և՛ տիեզերական կեցության երկու 
«հանճարների», և՛ գրողի կոչման ու գրականության առաքելության, և՛ գրական սեռերից 
յուրաքանչյուրի էության ու խորհրդի մասին: Պարոնյանի ծիծաղի և երգիծանքի 
ինքնատիպությունը պայմանավորում են նրա մարդկային խառնվածքը և տաղանդը, 
աշխարհայացքը, գեղեցիկի տեսությունը, երգիծանքի գործառույթների վերաբերյալ 
պատկերացումները, մարդու «բարոյական ախտաբանության» և աշխարհի 
գեղարվեստական հայեցակարգերը: Գրողն իր հերթին բազմիցս հուշում է, որ իր 
անհատականությունը նման է Աստվածաշնչի Քամին18, հունական դիցաբանությունից 
հայտնի Ասքղեպիոսին19, որը Ապոլոնի որդին էր և հայտնի էր որպես բժիշկների ու 
բժշկության արվեստի աստված20: Այդ են վկայում նաև գրողի մտքերն իր ծիծաղի և 
երգիծանքի բովանդակության մասին: Վերջապես, դա ակներև է դառնում երգիծաբանի 
ստեղծագործության խորքային ընթերցումից: Պարոնյանի ծիծաղի, կատակերգականի, 
կատակերգության փիլիսոփայական և արժեքաբանական նախահիմքերի նոր ըմ- 
 

                                                 
18 ՊարոնյանՊարոնյանՊարոնյանՊարոնյան    ՀՀՀՀ....,,,, Երկերի ժողովածու, տասը հատորով, հ. 10, Ե., 1979, էջ 312: 
19 Նույն տեղում, էջ 524: 
20 ԿունԿունԿունԿուն    ՆՆՆՆ. . . . ԱԱԱԱ....,,,, Հին Հունաստանի լեգենդներն ու առասպելները, Ե., 1956, էջ 49-50: 

բըռնումը թելադրում է վերանայել դրանց խորհրդի վերաբերյալ պատկերացումները: : : : 
Պարոնյանինը ոչ թե իրականության առօրյա թերությունների, ախտերի, այլ տիեզերական 
կեցության օրենքներին կապվող, մարդու, մարդկության հիմնախնդիրները «բարոյական 
ախտաբանության» «վարդապետության» հիման վրա դիտարկող, «արյունը մաքրելու» 
միջոցով բուժող, հոգին ու կյանքը թարմացնող երգիծաբանություն է: Պարոնյանը 
երգիծում է հանրության և մարդու այն ախտերը, որոնք արգելակում են կեցության հիմ-
նարար օրենքի՝ բնության բեղմնավոր ուժի իրավունքն առաջնային դարձնելը, մարդու մեջ 
առկա տիեզերական կյանքի հիմքերը մեծարելը: Նրա ծիծաղը լիահորդ կեցությամբ 
ապրելու հնարավորությունները սպառած հին, անկատար կյանքին հակադրում է ուժ և 
հրճվանք պարգևվող նորը, կենսունակը, կատարյալը: Երգիծաբանի ծիծաղի հիմքում ըն-
կած կործանող ուժերը բնույթով հեղափոխական են: Դրանք, խորտակելով լիահորդ 
ապրելու հնարավորությունները սպառած, հնացած աշխարհի անկատարությունը, 
միաժամանակ, նոր ստեղծարար գործունեության սկիզբ են դառնում՝ հավերժական 
կյանքը վերադարձնելով բնականոն հուն: Մեծ գրողի ծիծաղը բնույթով ծիսային-
պաշտամունքային-կենցաղային ավանդույթին է կապվում: Դրա խորհուրդը կյանքի բուն 
ակունքների հետ կապը մշտապես անխաթար պահելն է, կեցության հիմունքների 
իրավունքը երկրային ընթացիկ արժեքներից բարձր դասելը: 

Պարոնյանն իր ծիծաղով քայքայում է հին արժեհամակարգի միասնականությունը և 
նորի համար ուղի է բացում, օգնում է  վերագնահատելու արդեն իր դարն ապրած 
արժեքային կողմնորոշումը, բացահայտում նորին անցում կատարելու կենսական 
անհրաժեշտությունը: Կատակերգական ծիծաղի շնորհիվ մարդը, հանրությունը  
հրաժեշտ են տալիս կեցության ամբողջի մասին նախկին թերի, պատրանքներից սնվող 
պատկերացումներին և ըմբռնում հավերժականի հետ իրենց կապվածությունը: Նրա ծի-
ծաղը խարսխվում է տիեզերական կեցության հիմքում ընկած բարձր իդեալների՝ 
Գեղեցիկի, Բարու, Ճշմարտի և Սիրո վրա, որոնք մարդկանց կյանքում երկրային ընթացիկ 
արժեքներից անհամեմատ վեհ առաքելություն ունեն: Ծիծաղը մարդուն միացնում է 
սեփական նշանակության և խորության հետ, որոնց մասին նա, սոցիալական ազդակների 
թելադրանքով, հաճախ մոռանում է: Պարոնյանի ծիծաղը հուշում է, որ մարդն ան-
համեմատ բարձր կոչում և առաքելություն ունի երկրի վրա, քան գիտակցում է: 
Վերոհիշյալ ճշմարտությունները թելադրում են նոր լույսով մեկնաբանել Պարոնյանի (և 
մյուս երգիծաբանների) ուշադրությանն արժանացած ախտերը:    Արիստոտելը չի խորացել 
ողբերգականի և կատակերգականի ծագման հիմքում առկա կեցության հիմնարար 
օրենքի մեջ (կամ կյանքում և արվեստում ողբերգականի և կատակերգականի էությունն 
այլ կերպ է մեկնաբանել), այդ պատճառով էլ երգիծաբանների ուշադրությանն 
արժանացող ախտերը նրա «Պոետիկայի», դրա հետևությամբ՝ նաև հետո գրված 
«Գրականության տեսությունների» մեջ, ինչպես տեսանք, բնութագրվել են որպես    
«կյանքում ինչ-որ արատ, թերություն ունեցող երևույթ», որը «ձգտում է իր էությունը 
թաքցնել խաբուսիկ արտաքինով, երևալ լիարժեք ու բարձր»: Մինչդեռ դիոնիսյան 
մշակույթի,  

այդ թվում, երգիծանքի դիտակետից ուշադրության և վերաբերմունքի արժանացողը ոչ թե 
իրականության «ինչ-որ», այլ որոշակի բնույթի, «արատ, թերություն ունեցող երևույթն» է: 
Ծիծաղի, կատակերգականի, կատակերգության առարկան այն է, ինչը զանազան 
արգելքներ է հարուցում կեցության ապոլոնյան նախասկզբի արարչագործության 
հետագա շարունակման ճանապարհին՝ զանազան կերպերով ու ձևերով կաշկանդելով 
լիահորդ կյանքի ձևերի առաջացումը: Երգիծաբանի իմաստուն հայացքը 
ստեղծագործելիս սա է որսում և սրա դեմ է հանդես գալիս: Կոմիկական վերաբերմունքի 
խորհուրդը ոչ թե «խաբուսիկ արտաքինի տակ թաքցվող արատավոր էությունը», դրա 
սնամեջ լիարժեքությունն ու կեղծ բարձրությունը, այլ կեցության հիմնարար օրենքի 
գործելու իրավունքը հաստատելը, կյանքի դրվածքի և իրերի վերաբերյալ 
ճշմարտությունը բացահայտելն է: Պարոնյանի    ծիծաղը, կապվելով դիոնիսյան ծիսային-
պաշտամունքային-կենցաղային ավանդույթի հետ, երկրային կյանքի երգիծելի արժեքնե-
րի համակարգին վերաբերում է ուրույն կերպով: Պարոնյանն իր ծիծաղով դիտարկում ու 
բացահայտում է իրականության այն թերությունները, ախտերը, մոլորությունները, որոնք 
առնչվում են տիեզերական կեցության հիմնարար օրենքների հետ և կաշկանդում դրանց 
դրսևորումը՝ ճահճացնելով, մթագնելով մարդկության կյանքի բովանդակությունը: 
Պարոնյանն իր տիեզերական ծիծաղով իրականացնում է «մեծ  
 
պաշտոնի» «պաշտոնյա»21 լինելու իր կոչումը: Նա այն արվեստագետներից է, որոնք 
հանրության բարոյական առողջության «բժշկի» առաքելությունն են ստանձնում: Նրա 
«ոսկյա ծիծաղի»22 նպատակը մարդկությանը «ծիծաղաբուժելն» է23, որպեսզի կյանքը՝ 
վերստին Կյանք, մարդը՝ վերստին Մարդ դառնա:      

 

ОСОБЕННОСТИ СМЕХА И САТИРЫ АКОПА ПАРОНЯНАОСОБЕННОСТИ СМЕХА И САТИРЫ АКОПА ПАРОНЯНАОСОБЕННОСТИ СМЕХА И САТИРЫ АКОПА ПАРОНЯНАОСОБЕННОСТИ СМЕХА И САТИРЫ АКОПА ПАРОНЯНА    
 

ГЛДЖЯН А. М.ГЛДЖЯН А. М.ГЛДЖЯН А. М.ГЛДЖЯН А. М.    
 

РезюмеРезюмеРезюмеРезюме    
 

Целостность смеха и сатиры А. Пароняна не приемлет традиционного ме-
тодологического подхода. При сопоставлении реальной действительности и текста 
воспринимается только смех, но не философия смеха. Космическое бытие имеет два начала, 
которые в науке (Ницше, Вяч. Иванов, Ш. Шмаков, П. Гуревич) представлены двумя богами 
древнегреческой мифологии – Аполлоном и Дионисом – образами-символами двух 
объективированных сторон реального бытия. “Космический” смех Пароняна, его 
аксиологическая философская первооснова восходит к выявленному Ницше и нашедшему 
широкое признание в современной культурологии дионисийскому началу, к его философ-
ской первооснове. 

                                                 
21 ՊաՊաՊաՊարոնյանրոնյանրոնյանրոնյան    ՀՀՀՀ....,,,, նշվ. աշխ., հ. 8, Ե., 1972, էջ 16: 
22 Տե՛ս ՆիցշեՆիցշեՆիցշեՆիցշե    ՖՖՖՖ....,,,, Զվարթ գիտությունը, Ե., 2005, էջ 171-172: 
23 ՊարոնյանՊարոնյանՊարոնյանՊարոնյան    ՀՀՀՀ....,,,, նշվ. աշխ., հ. 10,  էջ 506: 


